
[bookmark: _Toc220180041]MIDIS FJALËS DHE BOSHLLËKUT: POEZIA SI AKT PËRGJEGJËSIE

Nga Prof. Jeton Kelmendi PhD
Ky libër nuk është thjesht një përmbledhje poezish, por është një hartë e brendshme e njeriut bashkëkohor, një regjistër i ndjesive, frikërave, zhgënjimeve dhe shpresave që lëvizin në kufijtë e fjalës dhe heshtjes. Që në titullin e tij simbolik – Duke dëgjuar të njëjtin tingull – lexuesi ftohet të hyjë në një hapësirë ku poezia nuk lexohet vetëm me sy, por përjetohet si rezonancë.
Poezia e Dimitris P. Kraniotis lind nga një vetëdije e dyfishtë: nga përvoja e jetës së përditshme dhe nga përballja e vazhdueshme me thelbin e ekzistencës njerëzore. Këtu fjala nuk është zbukurim, por mjet zbulimi; nuk është stoli estetike, por instrument i së vërtetës. Çdo poezi ngjan me një ekzaminim të hollë të shpirtit, ku poeti mat pulsin e kohës, temperaturën morale të shoqërisë dhe rezistencën e njeriut përballë shkatërrimit, harresës dhe boshllëkut.
Në këtë përmbledhje, poezia shfaqet si akt përgjegjësie. Ajo nuk ikën nga realiteti, por e zhvesh atë nga iluzionet. Temat e trajtuara si trupi, dhimbja, frika, identiteti, kujtesa, vdekja, shpresa, natyra e plagosur, qytetërimi i konsumit, hipokrizia morale, ndërthuren në një diskurs poetik që është njëkohësisht intim dhe universal. Lexuesi nuk përballet me histori personale të mbyllura, por me përvoja njerëzore të përbashkëta, ku secili mund të njohë veten.
Një veçori thelbësore e këtij libri është raporti mes fjalës dhe heshtjes. Heshtja këtu nuk është mungesë, por prani. Ajo është hapësira ku fjala merr kuptim, ku poezia bëhet më e fortë se deklarata, më e thellë se retorika. Poeti shpesh e çon vargun drejt kufirit të shuarjes, për të treguar se edhe aty ku fjala dorëzohet, kuptimi vazhdon të ekzistojë. Struktura poetike e teksteve është e lirë, por e disiplinuar; metaforat janë të forta, shpesh tronditëse, ndërsa gjuha ruan një ekuilibër të kujdesshëm mes lirizmit, ironisë dhe reflektimit filozofik. Në shumë poezi ndihet tensioni mes dëshirës për shpëtim dhe pamundësisë për ta arritur atë plotësisht. Kjo e bën poezinë e Kraniotisit të ndershme, larg patetizmit dhe sentimentalizmit të rremë.
Libri që keni në dorë flet edhe për kohën tonë të thyer: për një botë ku vlerat rrëshqasin, ku njeriu humbet kontaktin me natyrën dhe me veten, ku fjalët konsumohen, por ku poezia ende mbetet një nga format e rralla të rezistencës shpirtërore. Në këtë kuptim, poeti nuk është vetëm dëshmitar, por edhe rojtar i ndërgjegjes. Përkthimi i kësaj përmbledhjeje në shqip është më shumë sesa një akt gjuhësor; është një akt dialogu kulturor. Poezia e Kraniotisit, edhe pse e lindur në një hapësirë të caktuar gjeografike, flet me një gjuhë që e tejkalon kufirin kombëtar. Ajo gjen jehonë të natyrshme edhe në shqip, sepse përvoja që transmeton është thellësisht njerëzore dhe mesdhetare në shpirt.
Ky libër u drejtohet lexuesve që nuk kërkojnë rehati, por kuptim; atyre që nuk lexojnë poezi për zbavitje, por për të reflektuar; për ata që janë të gatshëm të ndalen, të dëgjojnë dhe të pranojnë se, ndonjëherë, të gjithë po dëgjojmë të njëjtin tingull – tingullin e brendshëm të njeriut që kërkon të mos humbasë veten.














[bookmark: _Toc220180042]PUZZLE
Lindur në pyll
Nga uji dhe nga dheu
Duke u bërë pemë
Që shpërndan gjethet
Duke notuar i pashënjtë
Si një puzzle në ajër
Që ta hanë zogjtë
Si rrudha me ngjyra
Duke kërkuar
Me “Silver Alert”
Pa emër
Veten time








[bookmark: _Toc220180043]TREGIME TË ZHVESHURA
Shkrimi iku
Dhe heshtja mbeti
Ngjitur në rërën e rimës
Që u zjehte
Me hi haikush
Ode pritjesh të përziera
Në kohë të vështira
Me stacione të ndërmjetme
Tregime të zhveshura
Që s’e përballuan dot
“Dekorin” e tokës së thatë
Dhe poezi të veshura
Që u dënuan
Në plazhe të nudizmit
Me hyrje të ndaluar






[bookmark: _Toc220180044]JANUSI
Lagjja jonë
Tashmë është një ndërtesë apartamentesh
Ashensori i mbërthyer
Mes katit të sipërm
Dhe qiellit
Dhe ne brenda
Të shtrydhur rehatshëm
Pa frymë
(Dhe pa sinjal
Në celular)
Në prag të një arratie
Nga “savoir vivre”
Gati prej kohësh
Për arratisje
(Kur vallë ne
u dashuruam?)
Në majë
Të hapave të pezulluar
Në bodrumin
E gjysmë-dilemave të Janusit



[bookmark: _Toc220180045]POEZI NË DREJTIM TË KUNDËRT
Puthje të lidhura
Në gojët tona
Fjalët
Udhëtojnë prekjen
Në dritë
Gjuha noton
Nëpër trupa
Duke ngarë poezitë
Në drejtim të kundërt
Pa iu frikur
Vdekjes
Jeta është e rrezikshme
Për poetët








[bookmark: _Toc220180046]MINUS NJË
E tërhoqa tokën
Për të na mbuluar
Për rast se sonte veshim
Të çarmatosura e pa gjak
Fjalët që shpërthyem dje
Si fara
Por mos m’u përgjigj me nxitim
Prit radhën
Në radhë
Po pres përgjigjet
Nga ti dhe nga unë
Sërish e sërish
Deri dje
Deri te e sigurta dhe e papritura
-1 e ashensorit
Bodrum pa afat
E pamëshirshëm me zemërim
(Cila logjikë ishte me qira
Nga imagjinata ime sonte?)
Por nuk dua që balta
Të ziejë trupat tanë
Duke i mbushur me minus një nesër
Rrënjët e lotuseve dhe mitet



[bookmark: _Toc220180047][bookmark: _Hlk214119714]LËVIZJE
Tani jemi lakuriq
Veshëm ngjyrat
Zbuluam fjalët dhe zërat
Tani jemi të verbër
E pimë dritën
Notuam në vdekje
Me alkool e duhan
Në bagazhin tonë
Dëshmuam rrejshëm
Duke harruar kush jemi
E ndërtuam jetën
Mbi një zog
Dhe fluturuam sërish
Thjesht u nisëm







[bookmark: _Toc220180048]KRAVATA E MORALIT PUBLIK
Fillova të zhvesh
Rrobat e mia
Derisa mbeta lakuriq
Në mes të askundit
Duke bërtitur
Në një gjuhë të panjohur
(Njësoj,
kush do të më kuptonte?)
Megjithatë s’më arrestuan
Për cenim të moralit publik
Për të ndalur britmat
Më shërbyen absint
Dhe më veshën deri në fyt
Por lidhëset e këpucëve të mia
S’u përputhën
Me kravatën e tyre
Nuk lashë kusur
Si bakshish
As nuk rashë përtokë
Diagonalisht


[bookmark: _Toc220180049]E VËRTETA E POEZISË
Zbrita poshtë nëntokës
Për të parë valën
Më thirrën
Se do të mbytesha
Por nuk dëgjova
Me sytë mbyllur
Pikturova një poezi
Në thellësinë e kujtesës
Nuk desha ta lexoja
Heshtja gjithmonë më tha
Të mos turpërohem nga e vërteta
Por ta shkruaj
(Poezia është e vërtetë)







[bookmark: _Toc220180050]RRUDHAT NË KAFE
Zgjohem
Duke dëgjuar të njëjtin tingull
Çdo mëngjes
Plot me pyetje të thyera
Me kaq shumë rrudha në kafe
Me të njëjtën poezi të ngulur
Prapë në mendjen time
Kërkoj një fjalë
Vajtova
Edhe pse harrova të qaj
Ka kaq shumë net
Larg teje
Ankohem si gjithmonë
Pa arsye
Kur je pranë meje






[bookmark: _Toc220180051]POEMA E KUQE
E ngjyrosa me të kuqe
Qiellin
Ditët kur humba veten
Dhe e mohoja veten
Qeshja pa arsye
Kështu jetoja
E ngjyrosa me të kuqe
Ujin
U mbyta në lot
Dhe shpëtova veten
Duke harruar fajin
E mashtrova veten
Me të kuqe e pikturova
Këtë poezi
Me fjalë fshiva veten
Dhe u ringjalla
Duke shkruar me gjak
U hakmora





[bookmark: _Toc220180052]FRIKA E POETIT PARA PENALLTISË
Mos hidh krime
Pa betime pafajësie
Mbi lapsin tim të lodhur
S’mund të fshij më
Asnjë poezi
Që të dukem trim
E pranoj veten të tmerruar
Para penalltisë
Të faqes së fundit
Që s’duhet ta humb
Dhe ti atje
Duke pritur humbjen time
Lexon ese
Mbi guximin







[bookmark: _Toc220180053]NË NJË ÇAST
I shkelen kufijtë
Që kishin varrosur
Njihu me veten
Shkatërrove burgje
Pas perdeve
Të ndezura
Nga shkëndija e zemërimit tënd
Pa britma
Pa pëshpërima
Në një çast
Aq thjesht ishte
Linde dritën
Kur përqafoje
Atë që s’thuhet
(Edhe pse shkruhet)
Në errësirë






[bookmark: _Toc220180054]TEST I SHPEJTË
Maskat e lagjes
Ndërtuan një mur
Që të mos shihja
Flakët
Që nxirrnin
Zëra të skaduar
Barishtet
Mbulonin shtëpinë tonë
Milingona gjithandej
Pa buzëkuq
Futnin dhëmbët
Në hi
Frymën tonë
E fshehu dheu
Notuam në kopsht
Kafshuam rrënjë
Pa test të shpejtë
(Pothuaj të vaksinuar)





[bookmark: _Toc220180055]TOKË DHE UJË
Kufij që bien si shi
Që më kërcënojnë
Dhe unë shemb dyer
Që të humbas
Përtej afateve
Brenda trupave
Që i shpërfill
I huaj mes
mëkateve të mia
Duke vjedhur tokë e ujë
Do të mbrohem
Me pirunj e thika
Zbukuroj bukën
Që si fëmijë e varrosa
Për ëndrra
Që ende janë të uritura
Dhe që po i vjedh pa arsye






[bookmark: _Toc220180056]FJALËT JANË TË ETURA
Fjalët janë të etura
Dhe pijnë verë
Për të më dehur
Lëroj, korr
Por tani hesht
Mos i lini të shuhen
Si mallkime të thata
Mbi barin e thatë
Po thyej ibrikë
Me jehonë të lagur
Që të pushoj
Në vapë
Pa ujë
Me një grusht gabimesh







[bookmark: _Toc220180057]KOHË TË PAPAGUARA
Ti lëndove gëzime
Në dukje
Në ryshfete
Të kohëve të papaguara
Që s’të pritën
Mbylle lot
Përjashtimisht
Në faqet
E shumë nënkuptimeve
Që të tejkaluan
Godite jetë
Vazhdimisht
Në kryqëzime të pambrojtura
Të dëshirave të pathëna
Që kurrë s’mbërritën







[bookmark: _Toc220180058]POETI
Drejtimin e ngjarjeve
E vulos
Të padukshmen e dritave
E simbolizon
Me penelat e fajit
Të së tashmes së rreme
Trupa lakuriq
I pikturon
Krahë erërash
Zogj të ujërave
I formëson
Kafaze guri
Qeli të të pafajshmëve
I shemb
Veshë të fushave me grurë
Të stinëve të zbrazëta
I korr
Me idetë e endura
Të dijetarëve të lashtë
Poeti
Në fund gjithnjë
Ndërton një fillim të ri

[bookmark: _Toc220180059]OBORR PA HESHTJE
Vazoja u thye
Me heshtjet
Që rriteshin në oborrin tonë
Nata e fundit humbi në barishte
Kopshti u mbush me perëndi
Dhe britma çeli sonte
E vetmuar tashmë nuk kujton
Nëse errësira u ndriçua
Duke thurur iluzione
Nëse dielli u zu rob
Në rrënjët e Erinijeve









[bookmark: _Toc220180060]KËNGA E MJELLMËS SË TOKËS
Shtëpia jonë në shkretëtirë
Pa gjelbërimin e kopshtit
Pemët prej hiri
Të etur e duke u mbytur
Pranvera pa polen
Dimri pa borë
U zgjuam, jemi plakur
Në qiell shikimi ynë
Në tokë, gjithnjë vetëm
Deti plot plastikë
Vdes pa ëndrra
E nesërmja kërkon shpresë
Një fëmijë si hënë
Ndriçon mendjet tona
Të drejtë na zemëron
Mijë vdekje të errëta
Një makth mashtrues
Kënga e mjellmës së Tokës



[bookmark: _Toc220180061]RECITIMI I PARË
Bërtita
Pa pushim
Duke hedhur
Pëshpërima eufemistike
Në tokë
Varura vargje
Në mur
Me rrokje si thonj
Që deri tani
Kisha frikë t’i shkruaja
Në shtretër si burgje
Që deri tani
Më digjte të hyja
Për të dëgjuar
Çfarë kisha shkruar
Kur nuk isha








[bookmark: _Toc220180062]VIZITORËT E ZEMRËS SONË
Një e folur e huaj
Me petk guri
Rri pezull kërcënuese
Në çdo hap tonin
Pikat e ftohta të mirësjelljes
Djegin frymën tonë
Mos vallë shpresa
S’po e viziton më zemrën?
Bora sot
S’është e bardhë
Është pa ngjyrë
Si irisi ynë
Si mirëmëngjesi
Që s’na del më nga buzët
Mos vallë dashuria
S’po e viziton më zemrën?
Një poster i grisur
Në vorbullën e erës
Çdo fjalë e jona
Gurë blu
Tretur në blunë e detit
Ëndrrat tona
Mos vallë poezia
S’po e viziton më zemrën?
[bookmark: _Toc220180063]FURRË SHKRIRJEJE
Hiri i hershëm
I furrës së shkrirjes
Hedhur në det
Si një tjetër mërgim
I fatit tonë
Pasiguria
E vullnetit tonë
Dhe i pakalueshmi
I moralit tonë
Çdo mëngjes
Që vajtojmë ëndrrat
Çdo natë
Që dhurojmë premtime








[bookmark: _Toc220180064]FUND PA TITULL
U shtriva me dy ëndrra
U zgjova me tri të tjera
Dy mace përkëdhelën
Fjalët që s’i piva
Një qen provoi
Por unë sërish refuzova
U pengova, por s’raha
(Kështu dua të besoj)
I betova një poezie
Ta shkruaj pa fund
Të ec për ditë e net
Në vargje që fundosen
Ethet sundojnë foljen
Dhe lënë pas pluhur
Lakuriq fshij titujt
Pa titull si vdekja
Fund pa frymë
Jeta nga e para





[bookmark: _Toc220180065]ARKA E VOGËL
Luga shkrihet
Uria humbur në të nesërmen
Edhe një sy zemërohet
Rruga drejt askundit
Me duar të lidhura
Pas shpine
I numërojmë gabimet
Pa peshore
Jeta jonë, në harresë
Lundron në natë
Zjarri në vena
Arka e vogël








[bookmark: _Toc220180066]TË PAKTËN NJË PËRSHËNDETJE
Ditë që i jetoj
Pa zë
Derdh lot
Duke qeshur
Por ata
Më flasin pa pushim
Më dërgojnë mesazhe
Me fyerje
Le të shkojnë
Një ëndërr
Dhe një vaj
Pëshpëritur
Lamtumirën
S’e durova dot
Të paktën një përshëndetje
Më shpëton





[bookmark: _Toc220180067]LUMI I HARRESËS
Pemet u dogjën
Të mbushura me plagë
Toka qau
Pranë lumit
Që harresa e ka shuar
Damarët e turpit
Pa gjak
Na kaluan pranë
(Kush vallë
Do të ringjallej nga pylli?)
Tradhtar i paburrë
Loti i fajtorit
Nuk flet
Nuk shkruan
Fshin e zhduket







[bookmark: _Toc220180068]“EGOT” E NDJESËS
Hidra Lernea
Lotët
E forcës së të tjerëve
Që varrosën
Fjalët e “okës”
Kur dhimbja ra si shi
Nga zero
Deri në kulmin
E njëmbëdhjetë plagëve tona
Kur deshe
Ditët e borës
Të bëheshin shirat e parë
Duke mbytur në një mëngjes
Pëshpërimat e endacakërisë
Duke mbushur me re
Qiellin e harresës
Duke qarë
Viktimat e mendjes
Duke shkelur mbi premtime
Duke gjakosur
Duke marshuar
Në shtigje pendese
Duke projektuar mjeshtërisht
“Egot” e fshehta
Në ndjesë.
[bookmark: _Toc220180069]LISTA E TË MBIJETUARVE
Ëndrra të stolisura
Me ide arritjesh
Plot hapa të gabuar
Gabime e faje
Varen si vathë
Si fantazma të valëve
Që në mbytjet e anijeve
Humbasin
Në mijëra versione
Pa qenë kurrë
Në listën e të mbijetuarve
Pa qenë kurrë
Duke u mbytur
Në urdhrat e njerëzve







[bookmark: _Toc220180070]TERRA INCOGNITA
Sa ngjyra ka toka
Dhe unë një zog
Në majë të pemëve
Shikoj qiellin
S’jam i vetëm
Shkruaj në re
Edhe kur bie shi
Duke fluturuar për ushqim
E mbush detin
Me fjalë
Krahët e mi janë faqe
Që mbushin dheun
Dhe humbas







[bookmark: _Toc220180071]ABETARE
E humba abetaren
E klasës së parë
Dhe tani
Që kërkoj me dëshpërim
T’i jap Annës
Një mollë
Kam plakur nga kujtimet
Pa ndërprerje
Për reklama
Duke pirë lëngje “light”
Dhe duke vënë “Like”
Në katërvargje kalendari








[bookmark: _Toc220180072]NJË MINUTË HESHTJE
Minutë e fshehur
E heshtjes
Kthehet në errësirë
Dhe fjalët e saj
Lundrojnë
Drejt odeve të pathëna
Shtrijni gjethet
Pa zemërim
Mbillni lule
Me flijim
Dhe nëse uji
Ujit jetët
Toka
Nëse varros shekuj
Fshini gabimin
Por mos flini
Shkruani fatin
Por mos u zgjoni




[bookmark: _Toc220180073]ENDOGRAM
Endogram
I paroksizmave verbalë
Brenda shkronjave
Të përbashkëta ose të zbrazëta
Në fjali të turpshme
Me britma të fshehura
Shkëputje hapësinore-kohore
Të gjetjeve shfajësuese
Në fajet e të pafajshmëve
Aventure mashtruese
E konflikteve të brendshme
Me fitimtarë të mundur








[bookmark: _Toc220180074]FIKSIMI I DJESHËM
Muzika
Rreh pareshtur
Mendimin tim
Me nota melankolie
Por shpirti im do
Si kurrë më parë
Të kërcejë
Me zanoret
E “Axion Esti”
Ç’do nga unë
O fiksim i ëmbël i djeshëm?
Lëre hapin e parë
Të habisë
Dhe eja menjëherë
Në majën e shpengimit
E ardhmja vjen
Sado të më lidhësh
Larg saj
Ajo gdhend
Në mermerin e rinisë
Me pika vere të kuqe
“Unë të dua”-n e pranverës
Gdhend
Në xhamin e vetmisë
Me lapsa të gjelbër
Mijëra ngjyrat e “jo”-së
Që dua t’i përqafoj.
[bookmark: _Toc220180075]EKSPERIMENT PA JETË
Të hash të njëjtën gjë përherë
Të bëhesh njeri
Të bëhesh kafshë
Të mbetesh bimë
Të bëhesh eksperiment
Pa jetë
Pa zë
Në gjumë
Të shkruash me thikë
Me gjak
Me poezi
Të tradhtuar
Të bërtasësh për ndihmë
Të vrasesh
Të vdesësh






[bookmark: _Toc220180076]MASHTRIME
Shikoja përreth
Pa zbuluar
Nëse kishte dikë
Pa ëndrra
Dhe doja të vrapoja
Përpara
Duke hedhur dy rrjeta
Plot mashtrime
Por papritur
Vajza e “pesë minutave para”
Më mbushi me trishtim
Sepse s’deshi
Të më thoshte “si”
Apo “pse”
S’deshi të shihte
Çfarë shihja unë
Por unë s’hodha
Fjalë të shkruara
Në tokë
Që turma e “kë kujt i intereson”
Të mos i shkelte
Vrapova në vapë
Me mendime të mbytura
Në liqenin
Që harta
S’do ta ngjyrosë blu.
[bookmark: _Toc220180077]SHOK DHOME I FJALËVE
Nga dhoma në dhomë
I trazoj fjalët
Emrat zihen
(Pavarësisht rasës)
Pa arsye
Shtrihem në tokë
Foljet protestojnë
(Pavarësisht kohës)
Pa dilemë
Zgjohem në ballkon
Mes faqeve
Që ende shkruhen
I shpërfill hapat e mi








[bookmark: _Toc220180078]ZGJIMI I MËNGJESIT
Kafja lan
Zgjimin tim të mëngjesit
Pa mundur
Të nxjerr asnjë fjalë
Gjysma e mendimeve
Në letargji
S’mund
Të përballë diellin
Drejt për drejt
Thika e rrojës
Gati të nxjerrë gjak
Ëndrrat që s’i mbaj mend
Laj dhëmbët
Duke dashur të ringjall
Bardhësinë e natës
Që kaloi
Me pak reçel
Mbi biskotë
Do të ëmbëlsoj orët
Që më takojnë
Që t’ia dal sot

[bookmark: _Toc220180079][bookmark: _Hlk214121150]TOKAT DHE NGJYRAT
M’u thyen brenda meje
Dy gota verë
Dhe tri filxhanë çaji.
Por nuk e preva bukën
Me thikën
Që pas shpine
Ia ngula arsyes sime.
Atë natë që m’u zhduk
Frymëmarrja
Nga “pse”-ja e brishtë,
Kur u bë merimangë
Dhe ngriti një kurth
Për tokat dhe ngjyrat
Që jeta i lind
Dhe i shkel
Orët e mallkuara
Të frymëzimit dhe vdekjes.






[bookmark: _Toc220180080]EKUIVALENCA
Nuk mund
Të shkruaj poezi
Me porosi.
Shkruaj poezi
Sepse frymëzimi
Më ndjek si demon
Dhe përsëri do të më mundë.
Pa qenë unë në gjendje
Të përcaktoj ç’është e pse,
Kur e si
Fjalët shndërrohen
Në egërsira mbi letër.
Kur poezia
U jep atyre
Zërin
Që meritojnë të kenë.
Kur fryma e fundit e poetit
Barazohet
Me frymën e parë
Të lexuesit.




[bookmark: _Toc220180081]POET PA OMBRELLË
Poet pa ombrellë
Në shirat e parë,
Një mbytje anije
Me çmim të lirë.
Gjethe të verdha në reliev
Vajtojnë
Pa kodin Braille
Fjalët e palindura.
Përsëri nëntori
E rrëzoi diellin
Dhe hesht.











[bookmark: _Toc220180082]GOTË E PESTA
Piva nga gota e bimëve
Kopshtin e shpresës.
Piva nga gota e zjarrit
Flakën e zemrës.
Piva nga gota e ujit
Freskinë e mendjes.
Nga gota e erërave
S’pata kohë të pi,
Mendova se ishte bosh;
E theva dhe u preva,
Gjaku i plagëve
M’u derdh.
Gota e pestë mbeti
E fshehtë në ëndrrat e mia,
Ta përplas te muri
E të dëgjoj çfarë shkruaj.
Ende s’e kam thyer,
Ende s’jam zgjuar,
Por jam ende gjallë.

Të mbyllur në “jo”,
U mbushëm me pritje të trembura,
Duke ruajtur
Distancën tonë dy metra,
Duke fshehur lotët
Pas maskës së kërcënimit.
Puthje të vrara,
Përqafime-flutura
Që frika i shoi.
Frymët tona
U plakën te e djeshmja.
Tani vetëm kujtojmë,
(Nesër na zemëron.)










[bookmark: _Toc220180084]LICENCA POETIKE
Me licencë poetike
Fjalët shtrihen
Në shpirtin tonë,
Duke u vetëshpallur veteranë
Të betejave të ndershmërisë.
Dhe shënojnë
Zemrën tonë
Të armatosur
Me fuqinë
E bimëve antiautoritare.
Që nga oborri ynë
U mbush
Me fitore të humbura
Të qëndrimeve gjysmë të pavetëdijshme,
Me mpirje që bëhen xhelatë.

Kam kohë të shkoj,
Por po duroj,
Kur krasita
Pak para
Për mëngjesin
E çlodhjes.
Kot e ndërpres
Trenin tim të mendimit
Me “pushim”,
Dhe pa kujdes
E korr kohën.
Me ndëshkime
Në çdo mot
Po e çmitizoj.










[bookmark: _Toc220180086]JO-DUHANPIRËS
Dhe i flak
Cigaret
Si aeroplanë letre
Nëpër rrugë
Duke shpallur
Jo-duhanpirës
Endacak korridoreve
Udhëtar
Nëpër ide pa fytyrë
Duke votuar
Pambarimisht “mungesë”
Në padrejtësitë e ligjeve

Shtrydha gurin
E hodha zemërimin
Një makth i pakujdesshëm
Më shpëton sërish
Nxehtësia shkrin qytetin
Kokotat shënojnë rrugët
Pemet pa hije
Mbi tokë ndezin
Fjalë si qirinj
Dhe letra gjakoset
Dielli më deh
Fusha rrotullohet
(Brenda këtij vorbulli
Zgjohet poema)









[bookmark: _Toc220180088]ODË HEROIT TË PAQES
Linde njëherë
Për mijëra revolucione
Vdise njëherë
Me mijëra ringjallje
Ndriçove ideale të amshuara
Në gjokse plot ëndrra
Fryve fjalët e poetëve
Në erëra të harmonishme
U plagose nga plagë pa fytyrë
Dhe përplase padrejtësitë
Luftove për lirinë
Dhe fitove për paqen

Le një “shënim-postit”
Me një shënim në fund
Fytyrën tënde të vërtetë
Të mbushur me rrudha
Pa buzëqeshje
Me humbje të panumërta
Që vendosin mina në shprehje
Nën një shtirje lumturie
Ajo ende
Është ngjitur aty
Qëkur u ngriva
Para se të mundja
Ta hapja frigoriferin










[bookmark: _Toc220180090]KËRKOHET SHPRESË
Kërkoj pak ujë të më shpëtojë
Zjarre digjen përqark
Deti plot me lotë
Djegt nga përgjegjësia
Rrathe plot me ethe
Dua të shpëtoj në pyll
Në re do të shtrihem
Do ta mbjell Tokën
Qysh nga fillimi
Kërkohet shpresë në ëndërr
Para se të bëhet makth












[bookmark: _Toc220180091]SHTIZAT QË DHEMBIN
Nata më qeshi
Tek doja t’i vidhja yjet
Dhe shpresa u shtri
Nga forca, nga ndjenja
Kërcënimi i fitores
Dhe luftova me ëndrra
Duke ndjekur makthet
Të mesditës
Duke ndjekur fjalët e gëzimit
Që u bënë shtiza
Nuk desha të them
Si e pashë fundin
Si e harrova buzëqeshjen
E një fillimi të ri
Plagë që s’i ndiej
Sa shumë dhembin
I shoh teksa mbushin
Mua, ty
Dhe të vërtetën e lëvizjes
Të vërtetën e frenimit
Nuk qeshi kur këndova
Frazen e një himni
Asnjë fjalë, heshtje
Dhe nota të sigurta
Që u bënë shtiza
Që më mbytën në pyje
Me pellgje erërash
Që kthyen një fjalë
Si dorën e një ore
Mbrapsht në kohë
Po, zgjidhja më verbëron
Dhe shpresoj në një udhë pa krye
Po, kujtesa më shkrin
Dhe ndiej frymën time
Që djeg, më ngrin
Një shtizë plot me lot
Një shtizë plot me guxim
Nuk u plaksha edhe pse desha
Të pi buzëqeshjen
Nuk qesha kot
Në majën e jetës
Sikur më thanë se s’ishte faji im
Për të nesërmen e së tashmes
Dhe tensioni u përhap
I ankthit, i sakrificës
Dhe i urreja tepricat
Gabimet, premtimet
Dhe i urreja dhe i doja
Shtizat që më dhembnin

Dimitris P. Kraniotis ka lindur më 15 korrik 1966 në Prefekturën Larisa në Thesali (Greqi) dhe është rritur në Stomio (Larisa). Ai studioi Mjekësi në Universitetin “Aristoteli” të Selanikut (Greqi) dhe fitoi titullin Master of Science (MSc) në Mjekësi në Universitetin e Thesalisë (Greqi). Jeton në Larisa (Greqi) dhe punon si mjek specialist i mjekësisë së brendshme.
Ai është autor i 11 librave me poezi në 7 gjuhë, të botuara në Greqi dhe jashtë saj:
“Traces” (Greqi 1985), “Clay Faces” (Greqi 1992), “Fictitious Line” (Greqi 2005),
“Dunes” (Rumani 2007), “Endogram” (Greqi 2010), “Edda” (Rumani 2010),
“Illusions” (Rumani 2010), “Leaves Vowels” (Itali 2017),
“Tie of Public Decency” (Greqi 2018), “Minus one” (Spanjë 2022) dhe
“Wrinkles in the Coffee” (Greqi 2024).
Ai është gjithashtu Kryeredaktori i antologjisë ndërkombëtare në anglisht
“World Poetry 2011” (205 poetë nga 65 vende).
Ai ka fituar shumë çmime ndërkombëtare për poezinë e tij, e cila është përkthyer në 38 gjuhë dhe është botuar në antologji, libra dhe revista në shumë vende. Është ftuar dhe ka marrë pjesë si poet i ftuar në shumë Festivale Ndërkombëtare të Poezisë në mbarë botën.
Ai është Doktor i Letërsisë, Akademik, President Emeritus i Kongresit Botëror të Poetëve (UPLI),
President i Kongresit të 22-të Botëror të Poetëve (Greqi, 2011),
President i World Poets Society (WPS),
Drejtor i Festivalit Mesdhetar të Poezisë (Larisa, Greqi),
Kryetar i Komitetit të Shkrimtarëve për Paqe të PEN Greece,
si dhe anëtar i World Poetry Movement (WPM), Poets of the Planet (POP),
Shoqërisë Letrare Helene, Shoqatës Kombëtare të Shkrimtarëve Grekë, etj.
Faqja e tij zyrtare:
https://www.dimitriskraniotis.com/

